
Baş nazir Novruz Məmmədov 

Astana şəhərinə yola düşüb
 � Noyabrın 1-də Azərbaycan Respublikasının 

Baş naziri Novruz Məmmədovun rəhbərliyi ilə 
nümayəndə heyəti Müstəqil Dövlətlər Birliyi (MDB) 
Hökumət Başçıları Şurasının növbəti iclasında 
iştirak etmək üçün Qazaxıstanın paytaxtı Astana 
şəhərinə yola düşüb. 

AZƏRTAC-a bu barədə Nazirlər Kabinetinin mətbuat 
xidmətindən məlumat verilib. 

Azərbaycan Respublikası Nazirlər Kabinetinin Qərarı
№ 470             Bakı şəhəri, 31 oktyabr 2018-ci il

“Dəstək tədbirlərində iştirak 
edəcək ixracatçıların seçilməsi üçün 
müsabiqənin təşkili və keçirilmə 
Qaydası”nın və “Alıcı missiyasında 
iştirak edəcək xarici şəxslərin müəyyən 
edilməsi Meyarları”nın təsdiq edilməsi 
haqqında

“Xarici ölkələrə ixrac missiyalarının 
təşkilinə, xarici bazarların araşdırılma-
sı və marketinq fəaliyyətinə, “Made in 
Azerbaijan” brendinin xarici bazarlarda 
təşviqinə, yerli şirkətlərin ixracla bağlı xa-
rici ölkələrdə sertifikat və patent almasına, 
ixracla əlaqəli tədqiqat-inkişaf proqram 
və layihələrinə çəkilən xərclərin dövlət 

büdcəsi hesabına ödənilən hissəsinin 
müəyyənləşdirilməsi və ödənilmə me-
xanizminin tənzimlənməsi Qaydası”nın 
təsdiq edilməsi haqqında” Azərbaycan 
Respublikası Prezidentinin 2016-cı il 5 
oktyabr tarixli 1063 nömrəli Fərmanında 
dəyişikliklər edilməsi barədə” Azərbaycan 
Respublikası Prezidentinin 2018-ci il 11 
yanvar tarixli 1784 nömrəli Fərmanının 
4.3-cü bəndinin icrasını təmin etmək 
məqsədi ilə Azərbaycan Respublikasının 
Nazirlər Kabineti QƏRARA ALIR:

1. “Dəstək tədbirlərində iştirak edəcək 
ixracatçıların seçilməsi üçün müsabiqənin 
təşkili və keçirilmə Qaydası” təsdiq edil-

sin (1 nömrəli əlavə).
2. “Alıcı missiyasında iştirak edəcək 

xarici şəxslərin müəyyən edilməsi Meyar-
ları” təsdiq edilsin (2 nömrəli əlavə).

3. Bu Qərarda dəyişikliklər 
Azərbaycan Respublikası Preziden-
tinin 2002-ci il 24 avqust tarixli 772 
nömrəli Fərmanı ilə təsdiq edilmiş “İcra 
hakimiyyəti orqanlarının normativ hüquqi 
aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci 
bəndinə uyğun edilə bilər.

Novruz MƏMMƏDOV 
 Azərbaycan Respublikasının Baş naziri

Qeyd: Qərara edilmiş əlavələrin tam mətni ilə  www.cabmin.gov.az və  
www.xalqqazeti.com  saytlarında tanış  ola bilərsiniz.

Azərbaycan-Pakistan əlaqələrinin  
inkişafı məsələləri müzakirə olunub

 � Noyabrın 1-də Milli Məclis 
sədrinin müavini, parlamentin insan 
hüquqları komitəsinin sədri Bahar 
Muradova ölkəmizdə səfərdə olan 
Pakistanın Federal Ombudsmanı, 
Asiya Ombudsmanlar Assosiasiyasının 
prezidenti Syed Tahir Şahbaz və icraçı 
katibi Abdul Xaliq ilə görüşüb. 

Görüşdə Azərbaycan–Pakistan 
əlaqələrinin inkişafı məsələləri müzakirə 
olunub.

Milli Məclis sədrinin müavini Bahar 
Muradova Pakistan ilə Azərbaycan arasın-
da tarixi dostluq və qardaşlıq əlaqələrinin 
mövcudluğunu qeyd edib. Diqqətə çatdırıb 
ki, Pakistan nümayəndə heyətinin bu səfəri 
ölkələrimiz arasında əlaqələrin inkişafı-
na töhfə verəcək. Vurğulanıb ki, dinamik 
inkişaf tempinə malik olan Azərbaycan son 
zamanlar bir çox əhəmiyyətli beynəlxalq 
tədbirlərə ev sahibliyi edir. Bakıda keçirilən 
VI Beynəlxalq Humanitar Forum barədə 
məlumat verən Bahar Muradova diqqətə 
çatdırıb ki, builki forumda 80-dən çox ölkə 
və 24 beynəlxalq təşkilatdan nümayəndə 
iştirak edib. 

Parlament sədrinin müavini Bakıda 
Asiya Ombudsmanlar Assosiasiyası-
nın Direktorlar Şurasının 21-ci iclasının 
keçirilməsi məsələsinə toxunaraq bildirib 
ki, bu tədbir ölkələr arasındakı əlaqələrə 
öz töhfəsini verəcək. Qeyd edilib ki, hər 
bir ölkədə iqtisadi, sosial inkişafla yanaşı, 
insan hüquqlarının qorunması məsələsi də 
prioritet olmalıdır. 

Söhbət zamanı, həmçinin Dağlıq Qara-
bağ münaqişəsinə də toxunulub, Pakistanın 
bu məsələdə daim Azərbaycanı dəstəklədiyi 
xüsusi vurğulanıb. Diqqətə çatdırılıb ki, 
Azərbaycan da öz növbəsində Kəşmir 
məsələsində Pakistanı dəstəkləyir. Bahar 
Muradova Pakistana Azərbaycanın haqlı 

mövqeyini dəstəklədiyinə görə təşəkkürünü 
bildirib. 

Asiya Ombudsmanlar Assosiasiyasının 
prezidenti, Pakistanın Federal Ombudsmanı 
Syed Tahir Şahbaz ölkələrimiz arasında 
ikitərəfli münasibətlərin yüksək səviyyədə 
olduğunu deyib. Qeyd edib ki, Pakis-
tan Azərbaycanın müstəqilliyini tanıyan 
ilk ölkələrdən biridir. Qonaq bildirib ki, 
ölkələrimiz arasında yüksək səviyyədə 
inkişaf edən mədəni, diplomatik əlaqələr 
mövcuddur. Pakistan bütün məsələlərdə, 
xüsusilə də Dağlıq Qarabağ məsələsində 
həmişə Azərbaycanı dəstəkləyir. O, 
Kəşmir məsələsində Pakistanın mövqe-
yini dəstəklədiyinə görə Azərbaycana 
minnətdarlığını ifadə edib.

Assosiasiyasının icraçı katibi Abdul 
Xaliq deyib ki, hazırda bir sıra ölkələrdə in-
san hüquqları pozulmaqdadır. Ombudsman 
da məhz insan hüquqlarının təmin edilməsi 
üçündür. Bu da yaxşı idarəçiliyə, yaxşı 
idarəçilik isə dayanıqlı inkişaf məqsədlərinə 
nail olmağa gətirib çıxarır. İcraçı katib 
Azərbaycan Ombudsmanı Elmira Süley-
manovanın fəaliyyətinin bütün ölkələrdə 
yüksək qiymətləndirildiyini vurğulayıb.

Milli Məclisin deputatı Elman 
Nəsirov xalqlarımız arasında ənənəvi 
dostluq və qarşılıqlı etimadın olduğunu 
deyib, Azərbaycan-Pakistan əlaqələrinin 
yüksələn xətlə inkişaf etməsindən və strateji 
tərəfdaşlığın səviyyəsindən məmnunluğunu 
bildirib.

Azərbaycan Respublikasının İnsan 
Hüquqları üzrə Müvəkkili (Ombudsman) 
Elmira Süleymanova Asiya Ombudsmanlar 
Assosiasiyasının Direktorlar Şurasının 21-ci 
iclası barədə məlumat verib. Bildirib ki, 
iclasın yekununda ombudsmanlar arasında 
gələcəkdə də qarşılıqlı məsləhətləşmələrin 
aparılması və əməkdaşlığın davam 
etdirilməsi istiqamətində razılıq əldə 
olunub. O, Assosiasiya üzvləri tərəfindən 
irəli sürülən təkliflər əsasında gələcək 
əməkdaşlığa dair hazırlanacaq iş planının 
Bakı prinsipləri üzərində qurulacağına ümid 
etdiyini deyib. Diqqətə çatdırıb ki, qəbul 
edilən Bakı prinsipləri 90 ölkənin rəyini, 
əqidəsini ifadə edir. 

Görüşdə, həmçinin qarşılıqlı maraq 
doğuran digər məsələlər ətrafında geniş fikir 
mübadiləsi aparılıb.

 AZƏRTAC

Şair Mikayıl Müşfiqin qalıqlarının tapılması haqqında 
KİV-lərdə yayılan materialların araşdırılması ilə bağlı 

yaradılmış işçi qrupunun ilk iclası keçirilib
 � Şair Mikayıl Müşfiqin qalıqlarının tapılması haqqında kütləvi 

informasiya vasitələrində yayılan materialların araşdırılması ilə bağlı 
Azərbaycan Respublikasının Prezidenti İlham Əliyevin tapşırığına əsasən 
yaradılmış işçi qrupunun noyabrın 1-də Prezident Administrasiyasının rəhbəri 
Ramiz Mehdiyevin yanında ilk iclası keçirilib. 

İclasda Prezidentin ictimai-siyasi 
məsələlər üzrə köməkçisi Əli Həsənov, 
Prezident Administrasiyasının humanitar 
siyasət məsələləri şöbəsinin müdiri Fərəh 
Əliyeva, Milli Elmlər Akademiyasının pre-
zidenti Akif Əlizadə, səhiyyə naziri Oqtay 
Şirəliyev, mədəniyyət naziri Əbülfəs Qara-
yev, Dövlət Təhlükəsizliyi Xidmətinin rəisi 

Mədət Quliyev, AMEA-nın vitse-prezidenti 
İsa Həbibbəyli, AMEA Tarix İnstitutunun 
direktoru Yaqub Mahmudov, Milli Arxiv 
İdarəsinin rəisi Əsgər Rəsulov və Yazıçılar 
Birliyinin katibi Çingiz Abdullayev iştirak 
ediblər. 

İclasda Prezident İlham Əliyevin 
tapşırığına uyğun olaraq işçi qrupuna 

 Mikayıl Müşfiqin qalıqlarının aşkar edilməsi 
ilə bağlı KİV-lərdə gedən məlumatların 
öyrənilməsi, müvafiq arxiv materiallarının 
araşdırılması, şairə məxsus olduğu ehtimal 
edilən qalıqların DNK analizinin keçirilməsi 
və digər zəruri tədbirlərin görülməsi ilə 
əlaqədar tapşırıqlar verilib. 

İşçi qrupunun gördüyü işlər və əldə 
edilmiş nəticələr barədə mütəmadi olaraq 
Azərbaycan Prezidentinə məruzə olunacaq 
və ölkə ictimaiyyətinə məlumat veriləcək.   

AZƏRTAC

Sofiyada Azərbaycan-Bolqarıstan 
Strateji Dialoqunun ilk iclası keçirilib

 � Azərbaycanın xarici işlər naziri Elmar 
Məmmədyarov Bolqarıstana rəsmi səfəri çərçivəsində 
bu ölkənin baş nazirinin müavini və xarici işlər 
naziri Yekaterina Zaxaryeva ilə görüşüb, həmçinin 
Azərbaycan-Bolqarıstan Strateji Dialoqunun ilk iclası 
keçirilib.

Xarici İşlər  Nazirliyinin 
mətbuat xidmətindən 
bildiriblər ki, tərəflər 
Azərbaycan və Bolqarıstan 
arasında strateji tərəfdaşlıq 
səviyyəsində olan ikitərəfli 
əməkdaşlıq münasibətlərinin 
beynəlxalq hüququn norma 
və prinsiplərinə, xüsusilə 
suverenlik, ərazi bütövlüyü və 
beynəlxalq səviyyədə tanınmış 
sərhədlərin toxunulmazlığına 
hörmət prinsipinə, eləcə də 
qarşılıqlı etimad və anlaşmaya 
əsaslandığını xüsusilə vurğu-
layıblar.

Nazirlər iki ölkə arasında 
mövcud olan əməkdaşlığın 
cari vəziyyətini yüksək 
qiymətləndiriblər, eyni za-
manda, energetika, nəqliyyat, 
kənd təsərrüfatı, turizm, İKT 
və ətraf mühit kimi sahələrdə 
əməkdaşlığın genişləndirilməsi 
üçün qarşılıqlı maraq və geniş 
imkanların mövcud olduğunu 
ifadə ediblər.

Elmar Məmmədyarov 
Bolqarıstandan olan həmkarını 

bu il dekabrın 14-də Bakıda 
keçiriləcək Qara Dəniz İqti-
sadi Əməkdaşlıq Təşkilatının 
Xarici İşlər Nazirləri Şurasının 
iclasına dəvət edib.

İkitərəfli görüşdən sonra 

hər iki ölkənin nümayəndə 
heyətləri arasında Azərbaycan 
və Bolqarıstan Strateji Dialo-
qunun ilk iclası keçirilib.

İclasda ikitərəfli 
əməkdaşlıq gündəliyinin bir 

çox məsələləri, o cümlədən 
ikitərəfli iqtisadi-ticarət 
münasibətləri, energetika, 
nəqliyyat, tranzit layihələrinin 
həyata keçirilməsi, 
Azərbaycanın Avropa İttifaqı 

ilə tərəfdaşlıq münasibətləri 
və bu xüsusda münasibətlərin 
hüquqi əsasını təşkil edəcək 
yeni saziş üzrə danışıqların 
cari vəziyyəti, Azərbaycan 
və  Bolqarıstanın beynəlxalq 

və regional təşkilatlar 
çərçivəsində əməkdaşlığı, 
eləcə də qarşılıqlı maraq doğu-
ran digər məsələlər ətrafında 
fikir mübadiləsi aparılıb. 

AZƏRTAC

Azərbaycan ilə Bolqarıstan arasında 
nəqliyyat və energetika sahələrində əməkdaşlığın 

genişləndirilməsi imkanları müzakirə olunub
 � Bolqarıstana rəsmi səfəri çərçivəsində xarici 

işlər naziri Elmar Məmmədyarov bu ölkənin nəqliyyat, 
informasiya texnologiyaları və kommunikasiyaları 
naziri Rossen Jeliazkov, həmçinin energetika naziri 
Temenujka Petkova ilə görüşüb.

Xarici İşlər Nazirliyi-
nin mətbuat xidmətindən 
AZƏRTAC-a bildiriblər ki, 
görüşlərdə tərəflər Azərbaycan ilə 
Bolqarıstan arasında nəqliyyat və 

energetika sahələrində mövcud 
olan faydalı əməkdaşlığın inkişaf 
etdirilməsi imkanlarından bəhs 
edib və hər iki sahənin ikitərəfli 
münasibətlərin mühüm kompo-

nenti olduğunu təsdiq ediblər.
Azərbaycanın təşəbbüskarı 

olduğu və həyata keçirdiyi 
Cənub Qaz Dəhlizi çərçivəsində 
Azərbaycan qazının Avropaya 
nəqli və bu xüsusda Yunanıs-
tan-Bolqarıstan qaz bağlantısı 
vasitəsilə Bolqarıstanın təbii qazla 
təmin olunmasının əhəmiyyəti 
vurğulanıb. Azərbaycan Respubli-
kası Dövlət Neft Şirkətinin Bolqa-
rıstanın qazlaşdırılması prosesində 

iştirakı məsələsinin gündəmdə 
olduğu qeyd olunub.

Habelə əlverişli coğrafi 
yerləşməyə malik olan Azərbaycan 
və Bolqarıstanın Avropa və Asiya 
arasında beynəlxalq yük daşıma-
larının təşviqi baxımından mühüm 
rol oynadığı nazirlər tərəfindən 
qeyd edilib və tərəflər arasında 
nəqliyyat sahəsində əməkdaşlığın 
gücləndirilməsi üçün böyük poten-
sialın olduğu xüsusilə vurğulanıb. 

“Egemen Qazaxıstan” qəzeti Azərbaycanın Baş naziri 
Novruz Məmmədovun müsahibəsini dərc edib

 � Azərbaycan Respublikasının Baş naziri Novruz 
Məmmədovun “Egemen Qazaxıstan” qəzetində müsahibəsi dərc 
olunub.

Baş nazir Novruz Məmmədov 
müsahibəsində bildirib ki, MDB-nin 
iştirakçı dövləti olan Azərbaycan 
təşkilat çərçivəsində müxtəlif 
sahələrdə, xüsusən humanitar 
sahədə əməkdaşlığın inkişafına 
böyük önəm verir. Mədəniyyət, elm, 
idman və digər sahələr üzrə həyata 
keçirilən çoxtərəfli əməkdaşlıq 
ölkəmiz üçün mühüm əhəmiyyət 
kəsb edir. Müstəqil Dövlətlər Birliyi 
regional və beynəlxalq məsələlərin 
müzakirəsi üçün əlverişli əməkdaşlıq 
platforması olmaqla bərabər, 
cinayətkarlığa və müasir təhdidlərə 
qarşı tədbirlərin həyata keçirilməsinə 
də öz töhfəsini verməkdədir. MDB 
Hökumət Başçıları Şurasının Qa-
zaxıstanda nəzərdə tutulan növbəti 
iclasında üzv ölkələr arasında bir 

sıra məsələlərin, o cümlədən iqtisa-
di, maliyyə və humanitar məsələlərin 
müzakirəsi Azərbaycan üçün də 
mühüm əhəmiyyət daşıyır.

Müsahibədə qardaş Qazaxıs-
tana səfərin, həmçinin bu ölkə ilə 
ikitərəfli əlaqələrin daha da inkişaf 
etdirilməsinə, əməkdaşlıq imkan-
larının genişlənməsinə öz töhfəsini 
verəcəyi qeyd edilib.

Novruz Məmmədov 
Azərbaycanı və Qazaxıstanı tarixi 
dostluq-qardaşlıq tellərinin bağla-
dığını, ortaq soy-kök, ortaq mədəni 
və mənəvi amillərin önəm kəsb 
etdiyini bildirib. Qeyd edilib ki, 
Azərbaycanla Qazaxıstan həm 
də strateji tərəfdaşdırlar. Bizim 
ölkələrin liderləri, ulu öndər Heydər 
Əliyevlə Nursultan Nazarbayev 

hələ sovet dövründən iki dost, 
qardaş xalqın rəhbərləri kimi sıx 
əməkdaşlıq şəraitində çalışıblar. 
Bu dostluq, qardaşlıq ənənəsi 
müstəqillik illərində daha da inkişaf 
etdirilib. Azərbaycan  Prezidenti 
İlham Əliyev də Qazaxıstanla 
ikitərəfli faydalı əməkdaşlığı xarici 
siyasətimizin prioritetləri sırasında 
hər zaman vurğulayıb.

Müsahibədə diqqətə çatdı-
rılıb ki, Qazaxıstanın xüsusən 
Ermənistan-Azərbaycan, Dağlıq 
Qarabağ münaqişəsinin nizam-
lanmasında Azərbaycanın ərazi 
bütövlüyü və sərhədlərin toxunul-
mazlığı prinsiplərinə əsaslanan haqlı 
mövqeyinə ikitərəfli və çoxtərəfli 
müstəvilərdə dəstəyi dövlətimiz 
tərəfindən yüksək qiymətləndirilir.

Daha sonra bildirilib ki, 
Azərbaycan və Qazaxıstan Çindən 
Avropaya qədər uzanan beynəlxalq 
nəqliyyat dəhlizinin üzərində 

yerləşir. Hər iki ölkənin marağı 
bu tranzit xəttin imkanlarından 
maksimum faydalanmaqdır. Bakı-
Tbilisi-Qars dəmir yolu xətti, Yeni 
Bakı Beynəlxalq Dəniz Ticarət 
Limanı, Qazaxıstanın qərb və 
şərq sərhədlərini birləşdirən dəmir 
yolu xətləri və Kurık dəniz limanı 
ölkələrimizin tranzit potensialının 
daha da artırılmasına xidmət edir. 
Artıq biz Çin-Avropa istiqamətində 
region ərazisindən yük daşımaları-
nın artdığını görürük. İnanırıq ki, 
ölkələrimiz arasında mövcud olan 
bu regional əməkdaşlıq modeli 
gələcəkdə daha da genişləndirilərək 
qlobal miqyasda öz töhfəsini 
verəcək.

Türkdilli Dövlətlərin 
Əməkdaşlıq Şurasının 7-ci Zirvə gö-
rüşünün 2019-cu ildə Azərbaycanda 
keçiriləcəyini söyləyən Baş nazir 
bu tarixin, həmçinin Naxçıvan 
Sazişinin imzalanmasının 10-cu 

ildönümünə təsadüf edəcəyini bil-
dirib. Vurğulayıb ki, Zirvə görüşü-
nün yüksək səviyyədə keçirilməsi 
üçün Azərbaycan hökuməti bütün 
səylərini göstərəcəkdir. “İnanıram ki, 
qardaş ölkələrimiz arasındakı bağlar 
gələcəkdə bu təşkilat çərçivəsində 
daha da möhkəmlənəcək, xalqla-
rımızın taleyi və mənafeyi naminə 
əhəmiyyətli addımlar atılacaq”, - 
deyə Baş nazir Novruz Məmmədov 
söyləyib. 

Müsahibədə Xəzərin hüquqi 
statusu ilə bağlı Xəzəryanı dövlət 
başçılarının imzaladığı Konven-
siyadan, Beynəlxalq Türk Aka-
demiyası və digər təşkilatların 
fəaliyyətindən, iki ölkə arasında bü-
tün sahələrdə əməkdaşlığın prioritet 
istiqamətlərindən geniş bəhs edilib.

İlahə ƏHMƏDOVA, 
AZƏRTAC-ın xüsusi müxbiri

Astana


